
RIVOJLANISH MARKAZLARIDA 
6-7 YOSHLI BOLALARNI 
MUSTAQIL FAOLIYATINI 

TASHKIL ETISH

Maxmutazimova Yulduz Raxmatovna
Maktabgacha ta’lim texnologiyasi kafedrasi dots.nti v.b pedagogika 

fanlari bo‘yicha falsafa doktori(PhD),

Amirova Munisa Yusuf qizi
Maktabgacha ta’lim fakulteti 3-kurs talabasi

Annotatsiya: Mazkur maqolada maktabgacha ta’lim tashkilotlaridagi rivojlanish markazlarida 6-7 yoshli bolalarni mus-
taqil faoliyatini tashkil etishning mazmun-mohiyati va o‘ziga xos xususiyatlari batafsil yoritilgan.

Kalit so‘zlar: maktabgacha ta’lim, rivojlanish, bola,tarbiyachi, rivojlanish markazlari,maktabgacha ta’lim tashkiloti, mus-
taqil faoliyat,ta’lim-tarbiya,rivojlantiruvchi muhit.
Abstract: This article describes in detail the essence and features of organizing independent activities of children 6-7 
years old in development centers of preschool educational organizations.

Key words: preschool education, development, child, teacher, development centers, preschool educational organization, 
independent activity, training and education, developmental environment.
Аннотация: В данной статье подробно описаны сущность и особенности организации самостоятельной деятель-
ности детей 6-7 лет в центрах развития дошкольных образовательных организаций.

Ключевые слова: дошкольное образование, развитие, ребенок, педагог, центры развития, дошкольная образо-
вательная организация, самостоятельная деятельность, обучение и воспитание, развивающая среда.

KIRISH
O‘zbekiston Respublikasi Vazirlar Mahkamasining 2020-yil 22-dekabrdagi 802-son “Maktabgacha ta’lim 

va tarbiyaning davlat standartini tasdiqlash to‘g‘risida” gi qaroriga 1-ilovada “Ilk va maktabgacha yoshdagi 
bolalarning rivojlanishiga qo‘yiladigan davlat talablari” va 2-ilovada “Ilk qadam” davlat o‘quv dasturining ishlab 
chiqilishi maktabgacha ta’lim tizimini samarali faoliyatini amalga oshirish uchun keng imkoniyatlar yaratmoqda.

Maktabgacha ta’lim tashkilotlarida bolalarga ta’lim-tarbiya berishda, intellektual, jismoniy, ma’naviy-ax-
loqiy, etik va estetik jihatdan rivojlantirishga, shuningdek ularni maktabga tayyorlashga qaratilgan uzluksiz 
ta’lim bugungi kunda dolzarb masalalardandir. Darhaqiqat har bir bola rivojlanishining zamini maktabgacha 
davrdan boshlanadi.

Shuningdek, maktabgacha ta’lim tashkilotlarida rivojlanish markazlarida bolalarning kommunikativ jara- 
yonlarini shakllanishi, tarbiyachi-pedagoglar tomonidan metodik imkoniyatlarni yaratilishi bolaning barkamol rivoj- 
lanishida ayniqsa qiziqarli va foydalidir. Maktabgacha ta’lim tashkilotlarida quyidagi rivojlanish markazlarida 
bolalar o‘zlarining ilk kommunikativ sifatlarini o‘zlari rivojlantirish borish ko‘nikmasiga egadirlar:

■ Qurish-yasash, konstruksiyalash va matematika markazi;
■ Til va nutq markazi;
■ Syujetli-rolli o‘yinlar va sahnalashtirish markazi;
■ Ilm-fan va tabiat markazi;
■ San’at markazi;
■ Musiqa va ritmika markazi.
Yuqoridagi keltirilgan rivojlanish markazlarida har bir yosh guruhlarida tarbiyalanuvchilarning mustaqil 

faoliyati, ta’limiy-tarbiyaviy jarayoni tarbiyachi tomonidan kuzatib boriladi va rivojlanish xaritasida qayd etiladi.

MAVZUGA OID ADABIYOTLARNING TAHLILI
Xorijiy davlatlar olimlari J.Piaje (Fransiya), J.Iverson, L.Ferson, (Angliya), X.Feldman (Amerika), K.Erikson 

(Amerika) va boshqalarning tadqiqotlarida maktabgacha ta’lim-tarbiya, bolalarda muloqotni rivojlantirish masa- 
lalari ko‘rib chiqilgan. Buyuk olimlar Jan Piaje, Erikson, L.Vigotskiy nazariyalari bo‘yicha bolani o‘rab turgan 
rivojlantiruvchi muhitni faollik markazlariga bo‘lishni tavsiya etadi. Buning uchun guruhdagi barcha materiallar 
va jihozlar sohalar bo‘yicha tartibga solinishi lozim. Bu bolalar o‘yinlari va ishlarining yanada qulay uyushtiri- 
lishiga yordam beradi. Bu sohalar faollik markazlari deb ataladi. Bugungi kunda rivojlantiruvchi markazlar deb 
yuritilmoqda.

TADQIQOT METODOLOGIYASI
Maktabgacha ta’lim tashkilotlarida barcha yosh guruhlarida, shuningdek, 6-7 yoshli bolalar qamrab olingan 

maktabga tayyorlov guruhlarida tashkil etilgan rivojlanish markazlaridagi ta’limiy jarayonlar bolalarning doimiy 
ravishda yangi bilimlarni o‘zlashtirishga, mustahkamlashga yordam beradi. Bolalarni o‘z bilimini mustaqil ravish- 
da to‘ldirib borish, kechayotgan yangilanish jarayonlariga munosib moslashib borishga o‘rgatish rivojlantiruvchi 
markazlarining asosiy maqsadidir.

MTT tarbiyachisi o‘quv materialini bolalarning yosh xususiyatlarini inobatga olgan holda ularga munosib 
tarzda yetkazadilar. Maktabgacha ta’lim tashkilotlari pedagogik jamoasining o‘rni shundan iboratki, ular har bir 
bolaning qiziqishi, qobiliyati va ehtiyojini inobatga olgan holda mos keladigan maqsadlar qo‘yishlari, bolalardagi 
tabiiy qiziqishlarni qo‘llab-quvvatlashlari, ularda borliqni birgalikda o‘zlashtirish ko‘nikmalarini shakllantirishlari 
kerak.

Rivojlanish markazlaridagi ta’lim jarayonida bolalarning o‘zlari tegishli rivojlanish markazini ixtiyoriy tanlay 
boshlaydilar. Bolalarni mustaqil guruhlarda ishlashi, individuallashtirishda tarbiyachi shunday faoliyat turlarini 
o‘ylab topadiki, unda barchaga birdek ko‘rsatma berilsa-da, biroq har bir bola undan kelib chiqqan holda o‘zi 
mustaqil ravishda muvaffaqiyatga erishishiga imkon beriladi. Individuallashtirish darajasini optimallashtirish 
mumkin. Epchillik va topqirlik talab etiladigan faoliyat turini tanlagan va bolalarni diqqat bilan kuzatgan holda 
tarbiyachi zaruriyat tug‘ilib qolsa topshiriq va materiallarni o‘zgartirishi yoki moslashtirishi mumkin

Guruhlardagi markazlar shunday tarzda yaratilishi kerakki, u bolaga mustaqil tanlash imkonini bersin. Har 
bir guruhda 6 ta markazlar bo‘lib, ularning har birida izlanish va o‘yinlar uchun yetarli miqdordagi materiallar 
saqlanadi va bolalar ular bilan bevosita aloqa bog‘laydilar.

Qurilish va konstruksiyalash markazida turli xil va shakldagi qurilish elementlari mavjud bo‘lib, bolalar 
ulardan o‘z fantaziyasiga tayangan holda inshootlar bunyod etadilar. Masalan, ko‘rgan tarixiy obidalari, uylar, 
ferma va shu kabilar. Qurilish bilan mashg‘ul bo‘lgan bolalar bu yerda juda ko‘p narsalarni o‘zlashtirib oladilar. 
U bolalarning matematik qobiliyatlarini rivojlantirishga, ijtimoiy ko‘nikmalarni egallashga yordamlashadi, muam- 
molarni hal etish tajribasini beradi. Bu yerda, shuningdek, ijodiy yondashishni namoyon etish va bajariladigan 
ishga diqqatni jalb etishni o‘rganish mumkin. Ushbu markazga tarbiyachilar va bolalar xohish-istagiga ko‘ra 
ko‘plab turli narsalarni – o‘yinchoq mashinalar, yuk mashinalari, samolyotlar, gazlama bo‘laklarini qo‘shib 
qo‘yish mumkin.

Syujet-rolli o‘yinlar va dramalashtirish markazida bolalarda haqiqiy hayotdan olingan kichik sahnalashti- 
rishni o‘ynashga xohish-istak uyg‘otish uchun albatta kerakli kiyimlar va boshqa narsalar bo‘lishi zarur. Bular 
ularda atrofda nimalar sodir bo‘layotganini anglash, ularni ajrata olish hamda hayotda o‘z o‘rinlarini tushunib 
yetishlariga yordam beradi.

Til va nutq markazida kitoblar va eshitish hamda yozish uchun o‘quv qurollari mavjud bo‘ladi. Bu tinch 
burchak bo‘lib, unda bolalar kitoblarni qarab chiqishlari, bir-birlariga o‘qib berishlari mumkin. Shuningdek, bu 
yerda tarbiyachi yoki ko‘ngilli yordamchi bolalarga kitobni ovoz chiqarib o‘qib berishi mumkin. Unda bolalarga 
kitobchalarni o‘z qo‘llari bilan yasash, mavzu (syujet)larni o‘ylab topish va ijro etish, hikoyalar tinglash taklif 
etiladi.

Ilm-fan va tabiat markazida boshqotirma va konstruktor kabi bolalar yig‘ishi va bo‘laklarga ajratishi mumkin 
bo‘lgan narsalar bo‘lishi lozim. Bu yerda, shuningdek, bolalarning bir xilda taqqoslashlari, turlicha tasniflashlari, 
sanashlari uchun yordam beradigan o‘yinlar ham bo‘lishi kerak. Ushbu markazda bolalarning tabiat hodisalari 
haqida bilib olgan tushunchalari va ko‘chadan topilgan narsalar bilan mashg‘ul bo‘lishlari uchun foydalaniladi.

San’at markazi bolalarning o‘z ijodiy qobiliyatlarini sinovdan o‘tkazish va amalga oshirishga rag‘batlanti-
radi, ularga yangi materiallar bilan tanishishdan qoniqish olish imkoniyatlarini beradi, bolalarning sezish qobili-
yatini boyitadi. Bu yerda bo‘yoq, qog‘oz, qaychi, bo‘rchalar, qalamlar, gazlama bo‘laklari va kesish hamda yelim-
lash uchun turli qiyqimlar mavjud. Shuningdek, tabiiy materiallar – yog‘och, barg, qum-tuproqni ham qo‘shib 
qo‘yish foydadan xoli emas. Ushbu markazdagi mashg‘ulotlar ijodiy qobiliyat, so‘z orqali va so‘zsiz muloqot, 
umumiy va nozik harakatlanish, aqliy qobiliyatni rivojlantirishga yo‘naltirilgan.

Musiqa va ritmika markazidan butun kun davomida mashg‘ulotlarni birlashtirish uchun foydalanish 
mumkin. Kuylash, harakatlar, qarsak chalish, o‘yinlar, musiqa asboblari chalish va yozilgan kuy-qo‘shiqlarni 
tinglash har qanday dasturni yaxshigina to‘ldiradi. Musiqiy mashg‘ulotlar zehnni charxlaydi, ritmga, sanashga 
o‘rgatadi va nutqni rivojlantiradi; umumiy va nozik harakatlanishni (motorikani) rivojlantiradi va ijodiy qobiliyatni 
namoyish etishga imkon beradi.

Tarbiyachilarning vazifasi – bolalarning muloqotga kirishishga bo‘lgan qiziquvchanligini rag‘batlantiruvchi 
muhitni yaratish va bolalarning o‘zgaruvchan ehtiyojlariga qarab, o‘z vaqtida kerakli sharoitlarni moslashtirgan 
xamda ularni kuzatishdan iborat(1-2-rasm).

TAHLIL VA NATIJALAR

1-rasm

2-rasm

Rivojlanish markazlariga qo‘yiladigan talablar

Eng avvalo, markazlarda toza 
havo, toza joy, normal harorat 
va yorug‘ xonalarda tashkil 
etilishi lozim.

Markazlar mazmunli qismlarga 
bo‘linishi va u yerda bola uchun 
qiziqarli ashyolar, jihozlar, 
o‘yinchoqlar, tarqatmalar bo‘lishi.

Har bir markaz bolani noxush, 
kutilmagan hodisalardan 
saqlaydigan xavfsiz joyda 
bo‘lishini ta’minlash.

Markazga tegishli mebel 
bolaning jismoniy holatiga va 
erkin harakatlana olishiga to‘siq 
bo‘lmaydigan qilib joylashtirilgan 
bo‘lishi, bola o‘ziga tegishli 
jihozlarni bemalol harakatlantira 
olishi zarur.

Markazlarda bolalarning 
harakat, tajriba, va kashf 
qilishlarini rag‘batlantirish, 
buning uchun zarur shar-
sharoitlar yaratish.

Markazlardagi barcha jihoz 
va qo‘llanmalar bolaning bo‘yi 
yetadigan balandlikda bo‘lishi 
hamda bola ulardan bemalol 
foydalana oladigan bo‘lishi 
kerak.

Markazlardagi rivojlantiruvchi 
muhit tarbiyachilarga ham, 
bolalarga ham qulay bo‘lishi 
kerak.

Markazdagi faoliyat davomida 
bolalar o‘rtasida hamkorlik va 
muloqotni rag‘batlantirish (kichik 
guruhlar, juft bo‘lib va o‘yin 
o‘ynashlariga sharoit yaratilgan 
bo‘lishi kerak.).

Bolaga erkin tanlash 
imkoniyatini berish va mustaqil 
qaror qabul qilishga undash 
muhim.

Bolalarda muassasaga tegishlilik, 
markazlarda jihozlarni o‘z 
joyida turishi, mavzular bo‘yicha 
taqsimlanishi zarur.

Bolaning o‘z tengdoshlari bilan 
munosabatga kirishishiga 
yordam berish zarur.

Markazlardagi bolalar faoliyati 
samarasi kundalik qilinadigan 
ishlarni biror jadvalda bola 
ko‘ra oladigan va tushunadigan 
holatda ilib qo‘yish darkor.

XULOSA VA TAKLIFLAR
Umuman olganda, bolaning rivojlanishini ta’minlashga qaratilgan markazda faoliyati nafaqat bolani mus-

taqil hayotga tayyorlaydi, balki bugungi kunni samarali o‘tishi, o‘sish va rivojlanish jarayoni tabiiy holda kechishi 
uchun zarur shar-sharoitlar yaratishni ko‘zda tutadi.

Shunday ekan, rivojlanish markazlarini tashkil etishda tarbiyachi aynan nimalarga e’tibor berishi zarur?

● bolalardagi qiziqish, layoqat va qobiliyatlariga;

● rivojlanish ko‘rsatkichlariga va yosh xususiyatlariga;

● bolaning ehtiyoj va talablariga;

● bolalar jamoasiga, kichik jamoalar va juft-juft bo‘lib faoliyat olib borishlariga sharoit yaratilgan bo‘lishi, 
alohida e’tibor talab etiladi.

Bizning fikrimizcha, maktabgacha 6-7 yoshdagi bolalarning rivojlanish markazidagi mustaqil faoliyati nati-
jasida ularda yetarli bilim, ko‘nikma va malakalar shakllanadi:

● yangi sharoitga tezda moslashadi;

● kichik jamoa bo‘lib ishlashni o‘rganadi;

● o‘z ehtiyojlarini ayta oladi va namoyish qiladi;

● o‘z tengdoshlari bilan muloqotga oson kirishadi;

● o‘z xulq-odobini va muloqotchanligini namoyon qila oladi;

● o‘z tengdoshlarining hissiy holati va munosabatlarini yaxshi tushunadi; tengdoshlarini qo‘llab-quvvat-
laydi, hayrixohlik ko‘rsata olishga o‘rganadi.

Foydalanilgan adabiyotlar ro‘yxati:
1. O‘zbekiston Respublikasi Vazirlar Mahkamasining “Maktabgacha ta’lim va tarbiyaning Davlat standartini tasdiqlash 

to‘g‘risida”gi qarori 802-son 2020-yil 22-dekabr (1-2 ilova).
2. Takomillashtirilgan “Ilk qadam” davlat o‘quv dasturi. – T.:2022-yil.
3. Выготский Л.С. Психология. – М.: Изд-во ЭКСМО-ПРЕСС, 2000. – 1001 с.
4. Махмутазимова Ю. Р. (2019). Роль воспитателя в детском саду в формировании личности ребенка.//Actual Prob-

lems of Applied Sciences Journal World, (3), 24-28.
5. Махмутазимова Ю. Р. (2020). Дошкольная образовательная организация и семья: взаимодействие ребенка и 

педагога. //Вестник педагогики: наука и практика, (51), 125-126.

